
Jednoglasna Deklaracija trinaest Sjedinjenih Država Amerike.

K ada tokom ljudskih zbivanja postane 
neophodno za jedan narod da raskine političke 
sprege koje su ga povezivale s drugim, i 

zauzme odvojeno i ravnopravno mjesto među drugim 
suverenim državama na zemlji, na koje mu zakoni 
prirode i boga daju pravo, dužno poštovanje mišljenja 
čovječanstva od njega zahtijeva da objavi razloge koji 
ga nagone na odvajanje.

Mi smatramo ove istine očiglednim: da su svi ljudi 
stvoreni jednaki, da su podareni od strane svog 
tvorca određenim neotuđivim pravima, među kojima 
su život, sloboda i težnja za srećom. – Da su u cilju 
obezbjeđivanja ovih prava, ustanovljene vlade među 
ljudima, koje svoju legitimnu moć crpe iz saglasnosti 
onih nad kojima vladaju. – Da ukoliko ikada ijedan 
oblik vlade postane prepreka ostvarivanju ovih ciljeva, 
pravo je naroda da ga promijeni ili ukine, i da uspostavi 
novu vladu, koja će se temeljiti na takvim načelima i 
organizovati svoju moć na način koji narod smatra da 
će mu najprije omogućiti sigurnost i sreću. 

